
Раздел II 
АКТУАЛЬНЫЕ ПРОБЛЕМЫ РАЗВИТИЯ ЯЗЫКА 

И ЛИТЕРАТУРЫ  
В ЭТНОКУЛЬТУРНОМ АСПЕКТЕ 

УДК 821.511.131 
С. Т. Арекеева, 

г. Ижевск, Россия 

ФЛОР ВАСИЛЬЕВЛЭН КЫЛБУРЕТАЗ «ШУНДЫЛЭН» 
ОБРАЗЭЗ: ПУШТРОСЭЗ, СУРЕДАН АМАЛЪЁС 

Аннотация. В статье отображена многозначность образа солнца в поэзии 
Флора Васильева, раскрыта многоликость проявления данного поэтического 
объекта, посредством которого в произведениях удмуртского поэта актуализированы 
нравственный, философский и др. смыслы, обозначены приёмы художественного 
воплощения образа и акцентирована их оригинальность.  

Ключевые слова: удмуртская поэзия, Флор Васильев, образ солнца, 
семантика, средства изображения. 

S. T. Arekeeva 

THE IMAGE OF THE «SUN» IN THE POETRY OF FLOR 
VASILIEV: SEMANTICS, MEANS OF REPRESENTATION 
Abstract. The article reflects the multiple meaning of the image of sun in the poetry 

of Flor Vasiliev; reveals the versatility of manifestation of this poetic object, by means of 
which moral, philosophical and other meanings are actualised in the works of the Udmurt 
poet; identifies the methods of artistic embodiment of the image and emphasises their 
originality.  

Keywords: Udmurt poetry, Flor Vasiliev, image of the sun, semantics, means of 
representation. 

«Шунды» огъя чеберлыко литератураын, удмуртаз но, тужгес ӵем 

пумиськись образъёс пӧлы пыре. Паймонэз ӧвӧл: вашкала дырысен 
адямиос йыбыртто шундылы, оско солэн бадӟым кужымезлы. Удмурт 
авторъёслы сӥзем литература тодослыко ужъёсты лыдэ ке басьтоно, та 
дырозь нимысьтыз саклык висъямын Кузебай Гердлэн поэзияз «шунды» 
образлэн кутӥськемезлы [1; 2; 5]. Т. Р. Душенкова эскере та образэз 
лингвокультура ласянь [4].  

Флор Васильевлэн кылбуръёсаз но «шунды» адскымон инты 
басьтэ. Кыкетӥ бичетэзлэн нимыз ик – «Шунды шоры» (1963). 
«Кылбуръёс» (1995) огъям книга вылэ инъяськыса, эскером, кыӵе 
учыръёсы кылбурчи вазиське та образлы: кызьы сое суреда но кыӵе 
пуштросэн, валатонэн тырмытэ. 

Ф. Васильевлэн яратоно образэз – ӝыт шунды, пуксись шунды. Та 
вакытэ буёлъёс куспазы шудо, одӥгез сураське я ке воштӥське 
мукетыныз, собере ваньзэ ньылэ пеймыт. Лыдӟом «Сӥям шунды…» 
кылбурысь чуръёсты:  

 
Сӥям шунды 
Кызъёс йылэ кугӟам, 
Горд синмыныз лысъёс вистӥ лушкем учке. 
Ачиз со зӧкомем гурезь быдӟа, 
Нош сиоссэ мылпотытэк ини пазьге. 
 
Льӧль туриос лобо лыз инметӥ, 
Юг пилемъёс пыӵатӥллям льӧль сиосты, 
Шыпыртыса 
Ӝуась куакъёс пӧлтӥ 
Пеймыт ветлэ но кысылэ тылпуосты [3, с. 36]. 

 
Син азьын азинтӥське тунсыконо яркыт лирической микросюжет, 

кудӥзлэн валтӥсь геройёсыз – «шунды» но «пеймыт». Кык строфаем 
кылбур пачылмемын буёлъёсын: «горд синмыныз», «лыз инметӥ», «юг 
пилемъёс», «льӧль сиос», «ӝуась куакъёс», «пеймыт», «тылпуосты» но 
мукет. Тужгес йӧспортэм луэ «льӧль туриос» образ. Пуксись шундылэн 
сиосыз льӧльматӥллям туриосыз но, пилемъёсыз но, нош улӥын, музъем 
вылын, кузёяське «горд» буёл, кудзэ кысэ «пеймыт».  

Мукет кылбуръёсаз Ф. Васильев суреда «жадем» шундылэсь, «шур 
вуэн нюламзэ гылтӥсь», «пыласькись» шундылэсь туссэ-буйзэ, 
кылсярысь, «Ӝыт шунды» кылбураз. Кылбурчи выльысь но выльысь 
шедьтэ аспӧртэмлыкоесь но яркытэсь ӵошатонъёс, метафораос, 
олицетворениос, кудъёсыз возьмато жадем-лябӟем шундыез: 

Шунды 
Ужысь бертэ, 
Калыкен ӵош дыртэ. 
Пӧсям вуэз потэм – 
Бамаз пилем ошкем [3, с. 176]. 

* * * 
Нюламзэ лыз буртчин ӵушконэн ӵушыса, 
Горд шунды но пуксиз шур сьӧрысь нюлэскы [3, с. 273]. 

* * * 
Жадем горд шунды но понэм ни бамзэ 
Чупчи тулкымлэн нуныясь салкымаз [3, с. 275]. 

Шунды пуксёнэн артэ куд-ог текстъёсын адӟиське ӟардонлэн 
чильпырамез. Озьы аспӧртэмлыко «кульчоян» пӧрме кадь: нунал 
йылпумъяське но выльысь вордӥське, улон азинтӥське: 

Шунды шона берпум сиосыныз, 
Кошке мӧзмыт инвис сьӧры. 

<…> 
Сьӧд уй пыртӥ но ӵук ӟардон пиштэ, 
Музъем доры вуо сиос [3, с. 174]. 

Татын кыло бразъёс пӧрмыто быдэс сузьет но возьмато бӧрсьысь 
бӧрсе ог-огзэс воштӥсь суредъёсты: шунды – сиос – инвис – музъем – 
кизилиослэсь чыртывесь – сьӧд уй – сиос – ӵук ӟардон.  

«Кышка-а, мар-а кинлэсь ке…» кылбурын улэп карыса суредамын 
«пеймыт». Нырысь пеймыт югытэн ваче вуэ, нош берло со вала, 
кузёяськон вакытэз йылпумъяськиз шуыса. Озьыен, ӝыт вуыку, пеймыт 
ворме югытэз (шундыез), нош ӵукна пал эшъяське соин: 

Инвис льӧльмаськыку гинэ, 
Юг шундыен эшъяськемез бере, 
Уй пеймытлэн сюлмаськонэз быре. 
Соку 
Шутэтскыны корка пыре. 
Солэн вылез эшез 
Потэ кыре [3, с. 174]. 

 
Шундылэсь уй-нунал ӵоже улэмзэ возьматэм сяна, кылбурчи 

суреда солэсь, арлэн вакытъёсыз вошъяськемъя, пӧртэм тусо луэмзэ. 
«Сӥзьыл шунды» кылбурын, одӥг ласянь, син шоры пуксе тыршись, 
«ӟырдыт сюлэмо» шунды, мукет ласянь, – пусъемын солэн пумен-пумен 
азьтэмгес луэмез. Озьы нош ик шараяське шундыез адями тусо-сямо 
карон амал: 

 
Лябӟиз-а шундылэн кужмыз, 
Мылыз уг пот-а ужаны – 
Бергес султэ валесысьтыз, 
Вазьгес кошке шутэтскыны [3, с. 129]. 

 
«Арлэн дыръёсыз» циклысь «Тулыс» кылбурын автор кезьытлэсь 

но шундылэсь вачеяськемзэс тунсыко деталь – «штыкъёс» – пыр 
возьматэ: 

 
Кезьыт но шунды 
Тушмонъёс выллем – 
Штыкъёссэс соос 
Кырмиллям ни зол. 

 
Амало ассоциативной герӟет лэсьтэмын йӧӟузыри но штык вискын: 
 

Улляны толэз 
Шундылы юртто 
Липетысь штыкъёс –  
Ошиськем йӧос [3, с. 185]. 

Та радэ ик пыртыны луоз шундылэсь сояз яке таяз арлэн вакытаз 
буяськон ужен выремзэ. Озьы, сӥзьыл куазен солэн зарнибуёлэз писпуос 
вылэ выжем но соосты ӵужектытэм: 

 
Зарнияськем шунды сиос 
Кызьпу куаръёс пӧлы йыромиллям. 
Чик жалятэк, лэся, соос 
Ас зарнизэс 
Татчы ик кельтӥллям [3, с. 35]. 

 
Нош гужем шундылэн шуныт сиез егит ӟегез «зарни кадь ӵуж-чуж 

буёлэ ветта» [3, с. 176]. 
Саклык висъялом «Бусы инвис палан ыше» кылбурлы:  
 

Бусы инвис палан ыше. 
Луд вылъёсы шунды пуксем. 
Ю модосъёс – шунды сиос. 
Тулкымъясько каллен соос [3, c. 71]. 

 
Нырысетӥ строфаысь ик адӟыны быгатӥськом тупамон, чебер 

метафоралэсь кутӥськемзэ: вуэм ю-нянь – шунды, ю модосъёс – 
шундысиос; мукет учыре соос «ӵуж шундылэн люкетъёсыз» шуэмын. 
Таиз пример но одӥгзэ мукетыныз воштон амал луэ: вуэм шепъёс – 
«адями киын вордскем шунды». Со – туж усто образ.  

Инкуазь явлениосыз туж яркыт но аспӧртэмлыко суредам сяна, 
кылбурчи «шунды» образ пыр пӧртэм мукет юанъёсты но ӝутэ. «Ӝыт вуэ 
ке, шунды питыра…» кылбурын нош ик югытлэн но пеймытлэн 
нюръяськемзы сярысь вераськон мынэ кадь, со дыре ик «Весь утчай 
сыӵезэ шундыез, / Кудӥз мед быдэс уй югдысал» чуръёс малпаськыто: 
мар сярысь, кыӵе шунды сярысь верамын? Мар бордын лирической 
геройлэн курадӟон мугез? 

 
Мон будӥ. Дышетски. Ужасько. 
Нош ӧз вуны азьло малпанэ. 
Изьытэк келясько уйёсме – 
Мон али но сыӵе шундыез утчасько [3, с. 60]. 

Та берпуметӥ строфаысь «шунды», оло, уродлыклы пумит сылӥсь 
кужымез, куректонъёстэк, шудо-буро, улонэз возьматэ? Валамон, 
инкуазьлэсь катъёссэ тӥяны ноку но уз луы: уй но нунал котьку ог-огзэс 
вошъялозы. Яке лирической герой татын но революция лэсьтыны 
малпа-а? Оло, ялан югдӥсь шунды – со луонтэм (утопической) дунне 
сярысь уйбыртон?..  

Ф. Васильевлэн тросаз кылбураз «шунды» но «шуд» («шумпотон») 
синоним выллем кутӥсько:  

 
Мон сётъясько 
Туннэ 
Шунды пырыосты. 
Кулэ-а тӥледлы шунды? [3, с. 41]. 

 
Кылдэ малпан: ӟеч мылкыдо, яратонэн пачылась адями 

мукетъёсызлы но дась шумпотон мылкыдзэ – «ӵуж шундылэсь 
люкетъёссэ» – сётыны. Текстлэн пумаз кылбурчи ӵектэм контекстысь 
метафора луись образлэсь («шунды пырыос») зэмос валатонзэ шарая 
но пичияк паймытэ лыдӟисез – со, пе, эшезлэн кылбуръёсыз. Озьыен, 
усьтӥське таӵе ассоциативной герӟет: кылбур, шунды кадь ик, бурдъя, 
выль кужым сётэ, мылкыдэз бурдъя, уката ик со эшезлэн ке.  

Шунды – улонлэн, шудо улонлэн, тодметэз, но солы быгатэ 
люкетыны сьӧд кужым: таӵе малпан чузъяське Ф. Васильевлэн 
«Котькинлэн но аслаз шундыез…» кылбураз:  

 
Котькинлэн но потэ улэмез, 
Шундылэн сиосаз лэйкаса. 

<…> 
Сьӧд ӵынэн нош шокче ке пыӵал, 
Кинлэн ке но ыше шундыез, – гожтэ кылбурчи [3, с. 162]. 

 
Шудбур сярысь, тунсыко ӵошатонъёс пыр, верало Флор 

Васильевлэн таӵе но чуръёсыз:  

Шунды сьӧрын шунды берган музэн,  
Шудэ-буре сьӧры уиськисько. 
Шунды сиез синучконэн выллем, 
Куддыр 
Шудме-бурме но кутӥсько [3, с. 199]. 

Мукет учыръёсы «шунды» образ пыр кылбурчи философской 
юанъёсты ӝутэ, улонлэн диалектикаез сярысь малпаськытэ, солэсь 
пӧртэм палъёссэ возьматэ; пеймытлыклэсь но югытлыклэсь 
пӧлэстӥськемзэс шарая: быгатэ луыны югытэн но пеймыт, пеймытэн но 
югыт: 

Кытын ке но снаряд пуштэ, 
Нунал шорын уез вуттэ. 
Кытын ке но шунды пиштэ, 
Уйин но шудбурен шунтэ. 

Кытын ке но снаряд пуштэ, 
Кытын ке но шунды пиштэ… [3, с. 245]. 

Озьы ик, «Шунды» пыр автор Инсьӧрулослэсь (Вселеннойлэсь) 
тупамтэзэ (дисгармонизэ) усьтэ. «Пуштылӥсьтэм» шундылы оскыны уг 
луы ини: 

Таяз аре зӥбыт улэ шунды, 
Тылсиосыз огсыр гинэ лыкто. 
Музъем вылын вань на ке куректон, 
Кызьы меда зӥбыт улоз шунды?! [3, с. 246] 

Татысь адӟыны луэ, калык чакланъёсын сяна, кылбурчи 
астрономъёсын но споръяське. Ачиз улон, ачиз адями ӧвӧлтэм каре 
инкуазьлэсь но, мерлыклэсь но катъёссэ, тужгес но ож. Нош «Шунды» 
Ф. Васильевлэн поэзияз – сӥбурлыклэн (нравственностьлэн) вылӥ 
мертэтэз. Со сяна, адямилэсь пайдаё улонзэ дунъян мертэт-инъет. Тани 
кыӵе вылӥ азьмуг пуктэ кылбурчи адями азе: 

Аслаз шаерезлы я гуртэзлы 
Яркыт шунды кадь пиштыны кулэ. 
Кужмыз ӧжыт ке, 
Пиезлы ке но 
Ӵукна шунды со луыны кулэ. 

Шунды выллем ӧвӧл ке пиштоно, 
Улон инэ малы-о ӝужано? [3, с. 99] 

Озьыен, инкуазез, дуннеез шундылэн сиосыз пыр суредам сяна, 
Флор Васильев та образэз пӧртэм ужпумъёсын герӟа. Со возьматэ 
уродлыклэсь но умойлыклэсь ваче вуэмзэс, адямилэсь улонын интызэ 
но мукет. Инбамысь шунды лирической герой понна – адямиез, солэсь 
улонзэ, вамышъёссэ, ужъёссэ дунъян ласянь вылӥ мертэт. Кылбурчи, 
шундыез суредакуз, паймымон но паймытӥсь, йӧспӧртэм ӵошатонъёс, 
артэ пуктонъёс (параллельёс), метафораос кутэ, зэмос усточи-мастер 
луэмзэ шараяса. Кылбуръёсын шундылэн тусыз-буйыз но, 
сюлмаськонъёсыз но адямилы укшатэмын.  

